
Cum gratus episcopus carthaginensis in concilio una cum collegis suis consedisset, et qui diuersis prouinciis africanis ad carthaginem conuenerunt, felice baianensi, fortunatiano capsitano, crescente vagensi, vindicio lacubacensi, abundantio adrumetino, priuato beieiselitano, gaudentio turretamalliensi, epartio sicensi, quieto vticensi, romulo tebestino, et ceteris quorum manus continentur, idem gratus episcopus dixit: gratias deo omnipotenti et christo iesu, qui dedit malis schismatibus finem et respexit ecclesiam suam, ut in eius gremium erigeret uniuersa membra dispersa; qui imperauit religiosissimo constantio imperatori, ut uotum gereret unitatis et mitteret ministros operis sancti, famulos dei paulum et macarium. 

 

Ex dei ergo nutu congregati <sumus> ad unitatem ut per diuersas prouincias concilia celebraremus et uniuersas prouincias africae hodierno die concilii gratia ad carthaginem ueniretur.

 

Vnde considerantibus uobis cum mea mediocritate tractentur tituli necessarii, de quibus necesse est nos memores praeceptorum diuinorum et magisterii scripturarum sanctarum, contemplantes unitatis tempus, id est de singulis definire quod nec carthago uigorem legis infringat nec tamen tempore unitatis aliquid durissimum statuamus.

 

Vt baptismvm in trinitati svsceptvm non iteretvr.

 

Ergo si uobis placet, consideremus primum titulum rebaptizationis.

 

Et sanctitatem uestram postulo ut mentis uestrae placita producatis: an descendentem in aquam et interrogatum in trinitatem secundum euangelii fidem et apostolorum doctrinam et confessum bonam conscientiam in deum de resurrectione iesu christi liceat iterum interrogari in eadem fide, et in aqua iterum tingui?

 

vniuersi episcopi dixerunt: absit, absit; illicitum enim esse sancimus rebaptizationem et satis esse alienum a sincera fide et a catholica ecclesia.

 

De martyrum sepvlcris et honorificentia.

 

Gratus episcopus dixit: magna beatitudo a deo patre per christum dominum concessa est tempori nostro, ut liceat religiosis mentibus insinuare ecclesiasticam disciplinam, ut auditores percipientes regulam rectam et deo placeant et praemia meritorum bonorum percipiant, ut in ipsis deus in omnibus et pro omnibus honoretur.

 

Discussus est titulus necessarius rebaptizationis in quo plus schismatis rabies delitescebat et adhibita moderatione legis uigor et auctoritas custodita est.

 

Illud sane prudentia sit uestris sensibus insinuare contendo, licet uestra prudentia sit instructa et a deo docta, et mereatur in pace et unitate consequi desuper munera larga, tamen et ego unus ex uobis et qui parem sollicitudinem geram, propter ecclesiasticum ordinem illud insinuare curabo.

 

Martyrum dignitatem nemo profanus infamet, neque passiua corpora quae sepulturae tantum propter misericordiam ecclesiasticam commendari mandatum est redigant, ut aut insania praecipitatos aut alia ratione peccati discretos, non ratione uel tempore competenti, quo martyria celebrantur, martyrum nomen appellent, aut si quis in iniuriam martyrum claritati eorum adiungat insanos; placeat eos, si laici sunt, ad paenitentiam redigi, si autem sunt clerici, post commonitionem et post cognitionem honore priuari.

 

Vniuersi dixerunt: recte statuit sanctitas uestra; hoc est singulis conciliis statutum est.

 

Vt clerici vel sanctimoniales feminae cvm extraneis viris vel feminis non habitent.

 

Gratus episcopus dixit: et illud praecipue, si uidetur uestrae dilectioni, cauendum est: ut pastoris curam, quantum debet et potest, regalis prouidentia tota praemuniat, ut nullis liceat extraneis ab affectu carnali abstinentibus diuerse pariter commorari.

 

Occasiones enim amputandae sunt peccatorum et tollendae omnes suspiciones quibus subtilitas diaboli sub praetextu caritatis et dilectionis incautas animas uel ignaras irretire consueuit.

 

Nullus igitur et nulla sanctimoniae et uirginitati deseruiens, propter blasphemiam ecclesiae, si uobis placet, in una domo penitus commorari non debet.

 

Vniuersi dixerunt: qui nollunt nubere et pudicitiae meliorem elegunt partem, uitare debent non solum habitare simul, sed nec habere ad se aliquem accessum.

 

Hoc ergo et lex iubet et sanctitas uestra commendat, hoc et in singulis conciliis a nobis statutum est.

 

Gratus episcopus dixit: ergo persuasio interdum prudentes solet arcere a peccatis, cum imprudentes debet metus huiusmodi constringere, si sanum consilium respuunt et salutare mandatum.

 

Si ergo laici sunt, post commonitionem, si contempserint, a communione separentur; si clerici sunt, honore priuentur.

 

Vniuersi dixerunt: placet, placet.

 

Vt cvm vidvis vel vidvabvs extraneae personae non commorentvr.

 

Gratus episcopus dixit: etsi infinita sunt quae lege praescripta sunt proficientia disciplinae, et unusquisque nostrum tractatu assiduo et commonitione frequenti singulas quasque species proficientes ad disciplinam poterit populos intimare, tamen aliqua ex eis propter blasphemiam suggerenda sunt a nobis et in concilio statuenda.

 

Si uidetur uobis, pari sententia teneantur etiam hii qui cum uiduis commorantur et nulla cum se germanitate coniuncti sunt.

 

Vniuersi dixerunt: et iuxta uiduos et uiduas eadem lex maneat et sententia.

 

Vt clerici et laici in alterivs ecclesia non ordinentvr.

 

Priuatus episcopus beieiselitanus dixit: suggero sanctitati uestrae ut statuatis non debere clericum alienum ab aliquo suscipi sine litteris episcopi sui, neque apud se detinere, sed nec laicum usurpare sibi de plebe aliena, ut eum ordinet sine conscientia eius episcopi de cuius plebe est.

 

Gratus episcopus dixit: haec obseruata res pacem custodit; nam et memini sanctissimi concilii sardicensis similiter statutum ut nemo alterius plebis hominem sibi usurpet, sed si forte erit necessarium ordinationi, ut de uicino homo sit necessarius, petat a collega suo et consensum habeat.

 

Vt clerici actvs saecvlarivm vel procvrationes non svscipiant.

Nicasius episcopus culusitanus dixit: credo placere suggestionem meam sanctitati uestrae, et displicere uobis, ut qui seruiunt deo et annixi sunt clero non accedant ad actus et administrationem uel procurationem domorum.

 

Gratus episcopus dixit: et apostolorum statuta sunt quae dicunt: nemo militans deo ingerit se negotiis saecularibus.

 

Proinde aut clerici sint sine actionibus domorum aut actores sine officio clericorum.

 

Vniuersi dixerunt: hoc obseruemus.

 

Vt clerici vel laici in alia ecclesia non communicent sine litteris episcopi svi.

 

Cassianus vsulensis episcopus dixit: statuat grauitas uestra ut unusquisque clericus uel laicus non communicent in alia plebe sine litteris episcopi sui.

 

Gratus episcopus dixit: nisi hoc obseruatum fuerit, communio fiet passiua.

 

Nam si cum litteris receptus fuerit et concordia inter episcopus seruatur ut nemo subtilis alterius fugiens communionem ad alium latenter accedat.

 

Vniuersi dixerunt: omnibus prouides et clero et laicis consulens.

 

Vt implicati negotiis alienis, nisi antea reddita ratione clerici non ordinentvr.

 

Magnus episcopus astuagensis dixit: quid dilectioni uestrae uidetur, procuratores et actores, tutores etiam seu curatores pupillorum, si debeant ordinari?

 

gratus episcopus dixit: si post deposita uniuersa et reddita ratiocinia, actus uitae ipsorum fuerint comprobati in omnibus, debent et cum laude cleri, si postulati fuerint, honore munerari.

 

Si enim ante libertatem negotiorum uel officiorum ab aliquo sine consideratione fuerit ordinatus, ecclesia infamatur.

 

Vniuersi dixerunt: recte omnia statuit sanctitas tua, ideo quae tua est nostra est quoque sententia.

 

Vt laici clericos actores vel ratiocinatores sibi non constitvant.

 

Mettum cannensis episcopus dixit: recte statutum est ut obnoxi negotiis alienis non ordinentur.

 

Tamen, si dimissi, et gratias referre debent et a clericorum iniuria temperare.

 

Et ipsis non liceat uel dominis clericos nostros eligere apothecarios uel ratiocinatores.

 

Gratus episcopus dixit: nulli dubium est quod omnes uel domini uel procuratores uel quicumque praesunt, cum audierint saluberrima instituta concilii et sibi esse consultum nec impeditum, propriam quod inhibebunt iniuriam in clericis nostris.

 

Quod si in iniuriam constitutionis imperatoriae clericos inquietandos putauerint, et defensio ecclesiastica non deerit et pudor publicus uindicabitur.

 

Vniuersi dixerunt: saluberrimae prouisiones debuerunt tanto condi concilio.

 

Ne episcopvs alterivs episcopi plebes avt fines vsvrpet.

 

Felix episcopus bai<an>ensis dixit: nullus debet collegae facere iniuriam; multi enim et transcendunt suas et usurpant alienas plebes, ipsis inuitis.

 

Gratus episcopus dixit: auaritiae cupiditatem quam radicem omnium malorum esse quis nemo dubitet.

 

Proinde inhibendum est ne quis alienos fines usurpet aut transcendat episcopum collegam suum aut usurpet alterius plebes sine eius petitu, quia inde cetera mala omnia generantur.

 

Vniuersi episcopi dixerunt: placet, placet.

 

De clericis contvmacibus et de nvmero ivdicantivm episcopvm, presbyterum et diaconvm.

 

Elpidephorus cuiculitanus episcopus dixit: statuat sanctitas uestra ut clerici qui superbi uel contumaces sunt coerceantur: qui minores maioribus irrogauerint iniurias, ut metum habeant disciplinae.

 

Gratus episcopus dixit: manifestum est illum non esse dei, qui humilitatem condemnat, sed diaboli, qui superbiae inuentor et princeps est.

 

Vnde si quis tumidus uel contumeliosus extiterit in maiorem natu uel aliquam causam habuerit, a tribus uicinis episcopis, si diaconus est qui arguitur; si presbyter, est a sex; si episcopus, a duodecim consacerdotibus audiatur.

Vniuersi dixerunt episcopi: contundi debet contumacia et superbia in omnibus frangi; causa uero pro personis ab statuto numero audiatur.

 

Vt pacta inter episcopos inita cvstodiantvr.

 

Antigonus episcopus maginensis dixit: grauem iniuriam patior, et credo dolere sanctitatem uestram contumeliam meam et computare communem iniuriam: optantius cum se repraesentaret pactum me cum habuit et diuisimus plebes; manus nostrae tenentur et pittacia.

 

Contra hoc pactum circuit plebes mihi attributas et susurrat populis ut illum patrem, me uitricum nominent.

 

Gratus episcopus dixit: factum hoc dolendum est ut in se illiciant populorum imperitorum animos contra disciplinam, contra euangelicam traditionem, contra pacis placita.

 

Nam si sibi posse contingere arbitrarentur, numquam profecto in fratrem aliquis deliquisset.

 

Vnde aut inita pacta sui obtineant firmitatem, aut conuentus, si se non cohibuerit, ecclesiasticam sentiet disciplinam.

 

Vniuersi dixerunt: pax seruetur, pacta custodiantur.

 

Vt non liceat clericis faenerari.

 

Abundantius episcopus adrumetinus dixit: in nostro concilio statutum est ut non liceat clericis fenerari.

 

Quid etiam sanctitati tuae ut huic concilio uidetur, praesenti placito designetur.

 

Gratus episcopus dixit: nouella suggestio; quae uel obscura sunt uel sub genere latent, inspecta a nobis formam accipient.

 

Ceterum de quibus apertissime diuina scriptura sanxit, non ferenda sententia est, sed potius exsequenda.

 

Proinde quod in laicis deprehenditur id multo magis debet in clericis praedamnari.

 

Vniuersi dixerunt: nemo contra prophetas, nemo contra euangelia facit sine periculo.

 

Vt laici contemptores canonum excommvnicentvr, clerici honore priventvr.

 

Gratus episcopus dixit: iuxta statuta concilii et meae mediocritatis sententiam placet facere rerum omnium conclusionem.

 

Vniuersi tituli designati et digesti teneant sententias suas.

 

Sane credo uos tenere multis conciliis a patribus nostris et traditionem esse damnatam et rebaptizationis impietatem esse puniendam; quas res etiam nostro concilio credo iam terminum accepisse.

 

Reliqua uero quae uel facta uel dicta superius comprehensa sunt uel aliis conciliis conscripta secundum legem inueniuntur, custodire nos oportet.

 

Si quis uero statuta supergressus corruperit uel pro nihilo habenda putauerit, si laicus est communione, si clericus est honore priuetur.

 

Vniuersi dixerunt: placet, placet.

 

Gratus episcopus dixit: superest iam ut placita omnium nostrum, quae ad consensum uestrum sunt scripta, uestra quoque subscriptione firmetis.

 

Vniuersi dixerunt: et consensione nos concilii huius scripta testantur, et subscriptione nostra consensus declarabitur noster.

 

Et subscripserunt.

